
PEDAGOGIKA SOHASIDA 
YANGI ILMIY YO‘NALISH – 
PEDAGOGIK INNOVATSIYA

M.U. Raxmanova
Samarqand davlat pedagogika instituti, Pedagogika kafedrasi,

pedagogika fanlari bo‘yicha falsafa doktori (PhD)
ORCID: 0009-0006-8397-8881
Annotatsiya: Ta’lim sohasidagi innovatsion texnologiyalar izchil rivojlanib, ularning turlari kengayib bormoqda. Innovat-
sion faoliyat doirasida ta’lim jarayonida axborot texnologiyalariga oid dolzarb muammolarning yechimlarini izlash hamda 
ta’limni o‘z vaqtida va tizimli tashkil etishni ta’minlash masalalari yoritilgan.

Kalit so‘zlar: innovatsiya, ma’naviyat, texnologiya, ijtimoiy omil, modernizatsiya, konsepsiya, didaktika, innovatika.
Abstract: Innovative technologies in education are steadily developing, and their types are continuously expanding. The 
focus of innovation activity is on identifying solutions to current problems related to information technologies in education, 
as well as ensuring the timely and systematic organization of the educational process.

Key words: innovation, spirituality, technology, social factor, modernization, concept, didactics, innovatics.
Аннотация: Инновационные технологии в сфере образования последовательно развиваются, а их виды посто-
янно расширяются. Раскрыта направленность инновационной деятельности на поиск решений актуальных про-
блем, связанных с информационными технологиями в образовании, а также на обеспечение своевременной и 
системной организации образовательного процесса.

Ключевые слова: инновации, духовность, технология, социальный аспект, модернизация, концепция, дидактика, 
инноватика.

KIRISH
O‘zbekiston Respublikasida ta’limni tizimli isloh qilishning ustuvor yo‘nalishlarini belgilash, zamonaviy bilim 

va yuksak ma’naviy-axloqiy fazilatlarga ega, mustaqil fikrlaydigan yuqori malakali kadrlar tayyorlash jarayo
nini sifat jihatidan yangi bosqichga ko‘tarish, maktab ta’limini modernizatsiya qilish, ilg‘or ta’lim texnologi-
yalariga asoslangan holda ijtimoiy soha va iqtisodiyot tarmoqlarini rivojlantirish, shuningdek, maktabgacha 
va maktab ta’lim muassasalarida ilmiy-tadqiqot ishlari natijadorligini oshirish, yoshlarni ilmiy faoliyatga keng 
jalb etish hamda ilm-fanning innovatsion infratuzilmasini shakllantirish masalalari O‘zbekiston Respublikasi 
Prezidentining 2019-yil 8-oktabrdagi “O‘zbekiston Respublikasi maktab ta’lim tizimini 2030-yilgacha rivojlanti-
rish konsepsiyasini tasdiqlash to‘g‘risida”gi PF-5847-sonli1 Farmonida belgilab berilgan.

Bugungi kunda pedagogika sohasida yangi ilmiy yo‘nalish – pedagogik innovatsiya va ta’lim jarayonini 
yangilash g‘oyalarining paydo bo‘lishi natijasida o‘qituvchining pedagogik faoliyatida ham yangi yo‘nalish – 
“o‘qituvchining innovatsion faoliyati” tushunchasi yuzaga keldi. “Innovatsion faoliyat” tushunchasini tahlil qilar 
ekanmiz, G.A. Mkritichyanning bu haqdagi fikri diqqatga sazovardir: “Pedagogik tajriba-sinov faoliyatining 
uchta asosiy shaklini ajratish mumkin: xususiy tajriba, tajriba-sinov ishi va o‘qituvchining innovatsion faoliyati. 
Pedagogik faoliyatda innovatsiyalar qanchalik ko‘p bo‘lsa, o‘qituvchi xususiy eksperimentni shunchalik yaxshi 
tushunadi”.

Mamlakatimizda pedagogik innovatsiyaning yaratilishi va rivojlanishi keng jamoatchilik pedagoglari 
harakati, maktablarning tez sur’atlarda rivojlanishi, modernizatsiya qilinishi, standartlarning takomillashtirilishi 
va dasturlarning yangilanishiga bo‘lgan katta ehtiyoj bilan bog‘liqdir. Yangiliklarni izlash, yaratish va qo‘llash 
jarayonlari jadallashib bormoqda. Shu sababli yangi bilimlarga bo‘lgan talab, “yangilik”, “innovatsiya” va “inno-
vatsion jarayonlar” tushunchalarining paydo bo‘lishi hamda ularni izohlash va anglash zaruriyati yuzaga keldi. 
Innovatsion jarayonlarning mikrostrukturasini o‘rganish natijasida olimlar yangilik kiritishning “hayotiy davri” 

1	 O‘zbekiston Respublikasi Prezidentining 2019-yil 8-oktabrdagi “O‘zbekiston Respublikasi maktab ta’lim tizimini 2030-yilgacha rivo-
jlantirish konsepsiyasini tasdiqlash to‘g‘risida”gi PF-5847-sonli Farmoni: https://lex.uz/ru/docs/-4545884 

konsepsiyasini ishlab chiqdilar. Unga ko‘ra, yangilik vaqt davomida rivojlanib boradigan jarayon sifatida qaraladi. 
Bu jarayonda yangilikning yaratilishi va joriy etilishini ta’minlovchi faoliyatlar bosqichlarga ajratiladi.

MAVZUGA OID ADABIYOTLAR SHARHI
Mazkur davrga kelib ilmiy adabiyotlarda innovatsion jarayonlar quyidagi bosqichlarga ajratiladi: yangi 

g‘oyaning paydo bo‘lishi yoki yangilik konsepsiyasining shakllanish bosqichi. Ushbu bosqich fundamental va 
amaliy ilmiy tadqiqotlar natijasida yuzaga keladigan yangilik sifatida talqin etiladi. Keyingi bosqich – kashf etish 
bosqichi bo‘lib, unda yangilik moddiy yoki ma’naviy mahsulot ko‘rinishida namoyon bo‘ladi. So‘ngra yaratilgan 
yangilik amaliyotga joriy etilib, qo‘shimcha ishlab chiqish orqali takomillashtiriladi. Bu bosqich yangilik kiritish 
natijasida barqaror samaradorlikka erishish bilan yakunlanadi. Shundan keyin yangilikning mustaqil mavjudligi 
boshlanadi va innovatsion jarayon keyingi bosqichga o‘tadi.

Mazkur bosqich faqatgina yangilikni qabul qilish sharti bilan amalga oshiriladi. Keyingi bosqichlarda yangi-
likning ma’lum bir sohada tarqalishi, boshqa sohalarga diffuziyalanib keng tatbiq etilishi kuzatiladi. Shuningdek, 
yangilikning ma’lum bir sohada ustunlikka ega bo‘lishi natijasida u asta-sekin o‘z yangilik xususiyatini yo‘qotadi. 
Bu jarayon esa yangi, yanada samarali innovatsiyalar bilan almashinish orqali yakunlanadi. Natijada yangilik 
doirasi qisqarib, uning o‘rnini yanada samarali yechimlar egallaydi.

Yuqorida keltirilgan innovatsion jarayon bosqichlari bir-birini vaqt davomida ketma-ket almashtirib boruvchi 
tizimli jarayon sifatida namoyon bo‘ladi. Biroq amaliyotda aniq innovatsion jarayonlar har doim ham ushbu 
bosqichlarning qat’iy ketma-ketligiga rioya qilmaydi. Yangilikni kiritish jarayoni kompleks va maqsadga muvofiq 
bo‘lib, uning asosiy maqsadi inson ehtiyojlarini yangi vositalar orqali qondirishdan iborat. Shu bilan birga, inno-
vatsion jarayonlar tizimda sifat jihatidan muhim o‘zgarishlarga olib keladi hamda eskirgan qarashlarni qayta 
ko‘rib chiqishni talab etadi.

Bir darajali yangiliklar yig‘indisi innovatsion yaxlitlikni tashkil etadi. Innovatsion faoliyat jarayonida yangi-
liklar ta’lim tizimiga faol kirib keladi. Shu sababli ta’lim tizimida innovatsiyalarni joriy etish quyidagi bosqichlarda 
amalga oshiriladi: muammoni tahlil qilish asosida aniqlash, mo‘ljallanayotgan ta’lim tizimini loyihalash, o‘zgarish 
va yangiliklarni rejalashtirish hamda ularni amaliyotga tatbiq etish. Yangilik kiritish ichki mantiqqa ega bo‘lib, u 
g‘oyaning paydo bo‘lishidan boshlab uni amaliyotda qo‘llashgacha bo‘lgan jarayonni qamrab oladi.

Shu tariqa innovatsion jarayon dinamik tizim bo‘lib, u vaqt davomida qonuniy rivojlanadi hamda tashqi 
muhit bilan o‘zaro bog‘liqlikda namoyon bo‘ladi. Innovatsion jarayon tuzilishi bosqichdan bosqichga o‘tish jara
yonida o‘zgarib boradi. Shu bilan birga, yangilikning yakuniy natijasi va samaradorligi uning barcha bosqichla-
rining muvaffaqiyatli amalga oshirilishiga bog‘liq.

Oddiy ishlab chiqarishdan kengaytirilgan ishlab chiqarishga o‘tish murakkab jarayon hisoblanadi va amali-
yotda har doim ham to‘liq amalga oshirilmaydi. Bu esa ayrim innovatsiyalarning yakuniga yetmasligiga va turli 
muammolarning yuzaga kelishiga sabab bo‘ladi. Yangilikning samaradorligi uning natijadorligi bilan belgilanadi, 
ya’ni innovatsion jarayon amalga oshirilayotgan tizimda turli ko‘rsatkichlar orqali uning ta’sirini aniqlash mumkin.

Shu o‘rinda yangilikning ikki turi farqlanadi. Birinchi tur – mutlaqo yangi yaratilgan yangilik bo‘lib, u ixtiro 
darajasiga teng hisoblanadi. Ikkinchi tur esa mavjud nazariyalarni takomillashtirish va zamonaviy talablar 
asosida yangilash orqali yuzaga keladi. Mazkur yo‘nalishlar O‘zbekiston Respublikasi Prezidentining 2023-yil 
25-yanvardagi “Respublika ijro etuvchi hokimiyat organlari faoliyatini samarali yo‘lga qo‘yishga doir birinchi 
navbatdagi tashkiliy chora-tadbirlar to‘g‘risida”gi PF-14-sonli2 Farmonida ham o‘z aksini topgan. Ta’lim jara
yonida ommaviy axborot vositalarining roli ortib bormoqda, televideniye va radio ta’lim dasturlarining intellektu-
allashuvi ta’minlanmoqda.

TADQIQOT METODOLOGIYASI 
Fan va ta’limning nashriyot bazasi rivojlantiriladi, o‘quv, o‘quv-uslubiy, ilmiy, qomusiy adabiyotlar va ma’lu-

motnomalar bilan ta’minlashning barqaror tizimi shakllantiriladi”, – deyilgan. Innovatsion didaktikaning predme-
tini yangilikni o‘rgatish, o‘rganish, yangilash, uning mazmunini boyitish tashkil etadi. Bunda ishtirok etayotgan 
barcha komponentlar bir-birlari bilan shunday uzviy aloqadaki, ulardan birortasini chetda qoldirish mumkin 
emas. Savol tug‘iladi: nimani nimadan boshlash kerak? Ishni o‘rganish yoki o‘rgatishdan boshlasak, tabiiy 
ravishda savol tug‘iladi: nimani (qanday yangi mazmundagi) o‘quv materialini yangicha o‘rgatmoqchisiz?

O‘rgatish ham, o‘rganish ham asosiy maqsadga yo‘naltirilgan ta’lim ob’ekti va pirovard natija – mahsul 
bo‘lmish ta’lim mazmunini yangicha talqin qilishga bog‘liq. Har xil mazmun uni o‘zlashtirishning o‘ziga xos 

2	 O‘zbekiston Respublikasi Prezidentining 2023-yil 25-yanvardagi “Respublika ijro etuvchi hokimiyat organlari faoliyatini samarali 
yo‘lga qo‘yishga doir birinchi navbatdagi tashkiliy chora-tadbirlar to‘g‘risida”gi PF-14-sonli Farmoni: https://lex.uz/uz/docs/-6369997 

yangicha usullari bilan farq qilganligi uchun o‘rganishning qanday bo‘lishi uning mazmuniga bog‘liq, bu esa 
o‘rganishni tashkil etuvchi o‘rgatuvchining yangicha yondashuviga bog‘liq. Shunday qilib, didaktik tafakkur – 
bu o‘rganish, o‘rgatish va ta’lim aloqalarining doimiy uyg‘unligi, yangicha munosabatlarni izlash va aniqlash 
demakdir.

O‘qituvchi o‘quvchini faollashtiradigan, o‘zi va o‘rgatuvchi uchun qulay bo‘lgan yo‘llarni, yangicha uslub
larni, o‘qitishning innovatsion shakllari, metodlari va vositalarini izlaydi hamda ularni takomillashtiradi. Shu 
boisdan ham “pedagogik texnologiya”, “didaktik texnologiya”, “ta’lim texnologiyasi” atamalari bilan bir qatorda 
“innovatika”, “innovatsion pedagogika”, “innovatsiya”, “innovatsion faoliyat”, “innovatsion jarayon” atamalari 
mustahkam o‘rin egallab bormoqda. Yuqorida sanab o‘tilgan tarzda o‘rgatish va o‘rganishda ta’lim mazmunini 
innovatsion asosda tashkil etish asosiy o‘rin tutadi. Shuning uchun ham davlat ta’lim standartlari, dasturlar, 
yangi avlod darsliklari yaratildi hamda ta’lim muassasalariga, o‘qituvchi va o‘quvchilarga yetkazildi. Hozirgi 
kunda yaratilgan standart va dasturlar tajriba-sinov uchastkalarida sinab ko‘rildi.

Tadqiqotlar va ilmiy izlanishlar natijasida takomillashtirilgan standartlar hamda modernizatsiya qilingan 
dasturlar, shuningdek, tender asosida yaratilgan darsliklarning yangi avlodi ta’lim muassasalariga taqdim etildi. 
Endigi kechiktirib bo‘lmaydigan vazifa – ushbu innovatsion standartlarni tezroq o‘quv jarayoniga tatbiq etish 
mexanizmini yaratish va joriy etishdan iborat. Biroq, e’tirof etish kerakki, hali respublikamiz ta’lim muassasa
larida yangi pedagogik texnologiyalarni yaratish, to‘plash, ular ichidan eng samaralilarini tanlash, tajriba-sino-
vdan o‘tkazish va amaliyotga joriy etishni yo‘lga qo‘yadigan yaxlit tizim to‘liq shakllantirilmagan. O‘zbekiston 
Respublikasining 2024-yil 1-fevraldagi “Pedagogning maqomi to‘g‘risida”gi O‘RQ-901-son3 Qonunida ham 
aynan shu masalaga alohida e’tibor qaratilgan.

Mazkur qonun tahlili asosida, umumiy ta’lim fanlari bo‘yicha davlat ta’lim standartlarining yangi avlodini 
bosqichma-bosqich joriy etish jarayonida bu sohadagi ishlarni aniq tizimga solish, qo‘llab-quvvatlash hamda 
innovatsiyalarni ta’lim tizimiga joriy etish uchun zarur shart-sharoitlarni yaratish ehtiyoji yaqqol namoyon 
bo‘lmoqda. Chunki davlat standartlari va yangi dasturlarni o‘quvchilar bilimiga qo‘yiladigan majburiy minimal 
darajadan yuqori natijalarga olib chiqish va ta’lim sifatini kafolatlashning muhim omili – bu innovatsion yonda
shuvdir.

Ushbu masalani ijobiy hal etish uchun ilg‘or tajribalar va innovatsion texnologiyalarni izlash, ularning 
didaktik imkoniyatlarini sinab ko‘rish, tajriba-sinovdan o‘tkazish hamda amaliyotga tatbiq etish zarurati yuzaga 
keladi. Bundan kelib chiqadigan amaliy xulosa – ta’limdagi ilg‘or innovatsion tajribalarni tizimlashtirish, ularning 
ma’lumotlar bankini yaratish, sinovdan o‘tkazish va pedagogik amaliyotga joriy etishning ilmiy-amaliy asoslarini 
ishlab chiqishdan iboratdir.

Fanda o‘qituvchining innovatsion faoliyati shakllanishining quyidagi bosqichlari ajratilgan:

•	 birinchi bosqich – tayyor metodik tavsiyanomalarni qo‘llash;

•	 ikkinchi bosqich – mavjud tizimga ayrim modifikatsiyalarni kiritish;

•	 uchinchi bosqich – yangi g‘oyani amalga oshirishning mazmuni, metodlari va shakllarini to‘liq ishlab chiqish;

•	 to‘rtinchi bosqich – o‘qituvchi tomonidan o‘qitish va tarbiyalashning o‘z konsepsiyasi hamda metodikasini 
yaratish.

Hozirgi kunda shunday tizimni yaratish yo‘lida bir qator izlanishlar va sa’y-harakatlar amalga oshirilmoqda. 
Jumladan, vazirlik, viloyat va tuman xalq ta’limi boshqarmalari tarkibida takomillashtirilgan davlat ta’lim stand-
artlari monitoringini olib boruvchi bo‘limlar faoliyat ko‘rsatmoqda. Ushbu tuzilmalar quyidagi vazifalarni amalga 
oshiradi:

•	 ta’lim sohasidagi yangi o‘quv-me’yoriy hujjatlarning bajarilishini nazorat qilish;

•	 takomillashtirilgan standartlar va modernizatsiya qilingan dasturlar monitoringini olib borish;

•	 pedagogik innovatsiyalarning samaradorligini tahlil qilish;

•	 tajriba-sinov ishlarini umumlashtirish va tatbiq etish bo‘yicha tavsiyalar ishlab chiqish;

•	 innovatsion texnologiyalarni to‘plash va joriy etish, shuningdek, seminar va treninglar tashkil etish;

•	 innovatsion texnologiyalar bo‘yicha ma’lumotlar bankini yaratish va ta’lim muassasalariga joriy etish.

3	 O‘zbekiston Respublikasining 2024-yil 1-fevraldagi “Pedagogning maqomi to‘g‘risida”gi O‘RQ-901-son Qonuni: https://lex.uz/docs/-
6786401 

TAHLIL VA NATIJALAR 
Yuqoridagi ishlarni tashkil etish va joriy etish uchun muayyan izlanishlar, tadqiqotlar va tashabbuslar zarur. 

Pedagogik innovatsiyalarni yaratish va boshqarish ushbu dolzarb vazifalarni ijobiy hal etishga xizmat qiladi. Shu 
bois pedagogik innovatsiyalar g‘oyasini ilgari surish, konsepsiyasini ishlab chiqish, yangiliklarni izlab topish, 
ularni o‘rganish va tahlil qilish asosida eng samarali variantlarni tanlab olish hamda ularni ta’lim amaliyotiga 
joriy etishning yagona tizimini yaratish maqsadga muvofiqdir.

Bugungi kunda ta’lim jarayonini boshqarishning samarali mexanizmlarini joriy etish yosh avlodni 
ma’naviy-axloqiy va intellektual rivojlantirishni sifat jihatidan yangi bosqichga ko‘tarishning muhim sharti 
hisoblanadi. Bu jarayon o‘quv-tarbiya tizimida innovatsion shakl va usullarni keng qo‘llashga xizmat qiladi.

Ta’lim tizimidagi islohotlar yoshlarni hayotga tayyorlash, ta’lim dasturlarini mustaqil tanlash va amaliyot
da qo‘llash uchun zarur ijtimoiy-iqtisodiy, huquqiy, tashkiliy hamda psixologik-pedagogik shart-sharoitlarni 
yaratishni nazarda tutadi. Shu bilan birga, oila, jamiyat va davlat oldidagi mas’uliyatini anglaydigan barkamol 
shaxsni tarbiyalashni ta’minlaydi.

Ta’lim jarayonini boshqarish va uning sifatini oshirishda innovatsion texnologiyalarni qo‘llash muhim ahami-
yatga ega. Innovatsion texnologiyalar ta’lim jarayonida o‘qituvchi va o‘quvchi faoliyatiga yangiliklar kiritishni 
nazarda tutadi hamda interfaol metodlardan foydalanishni talab qiladi. Interfaol usullar ta’lim jarayonida har bir 
o‘quvchining faolligiga, erkin va mustaqil fikr yuritishiga asoslanadi.

Mazkur usullar qo‘llanilganda bilim olish jarayoni o‘quvchi uchun qiziqarli faoliyatga aylanadi. Innovatsion 
texnologiyalar ta’lim samaradorligini oshirish, pedagogik jarayonlarni loyihalash va amaliyotda qo‘llash orqali 
bilim egallash jarayonini takomillashtiradi. Interfaol usullar yordamida o‘quvchilar o‘qituvchi ko‘magida mustaqil 
ishlash ko‘nikmalarini shakllantiradilar.

O‘quvchilar yangi bilimlarni ilmiy izlanish, tadqiqotchilik va tajriba-sinov faoliyati orqali o‘zlashtiradilar. 
Ta’lim jarayoni ishtirokchilari kichik guruhlarda ishlaydi, o‘quv topshiriqlari esa individual emas, balki jamoaviy 
tarzda bajariladi.

O‘qitish jarayonining asosiy shakli – dars bo‘lib, hozirgi kunda uning turli noan’anaviy shakllari keng joriy 
etilmoqda. Bunday darslar o‘quvchilarning ijodiy qobiliyatini rivojlantirish, aqliy salohiyatini oshirish, ilmiy dunyo-
qarashini kengaytirish hamda yangiliklarni tez qabul qilish ko‘nikmalarini shakllantirishga xizmat qiladi.

Dars jarayonida innovatsion texnologiyalarni qo‘llash o‘quvchilarda ilmiy izlanishga qiziqish uyg‘otadi, 
ijodkorlik va bunyodkorlik qobiliyatini rivojlantiradi. Natijada o‘zlashtirilgan bilim, ko‘nikma va malakalar amaliy 
faoliyatda qo‘llaniladi hamda ta’lim sifati oshadi. Buning uchun o‘qituvchi yuqori kasbiy mahoratga ega bo‘lishi, 
darsni to‘g‘ri rejalashtirishi va barcha o‘quvchilarning faol ishtirokini ta’minlashi zarur.

XULOSA VA TAKLIFLAR 
Pedagogik innovatsiya – bu pedagogik faoliyatdagi yangilik, o‘qitish va tarbiya mazmuni hamda texnologi-

yasidagi o‘zgarishlar bo‘lib, ularning samaradorligini oshirishga qaratilgan. Innovatsiya innovatsion jarayon 
natijasi sifatida qaraladi va u uch asosiy bosqichni o‘z ichiga oladi: g‘oyani yaratish, g‘oyani amaliy jihatdan 
rivojlantirish hamda uni amaliyotga tatbiq etish.

Pedagogik innovatsiyalar samaradorligining muhim ko‘rsatkichlaridan biri – optimallik bo‘lib, u o‘qituvchi va 
o‘quvchilarning kafolatlangan natijaga erishish uchun sarflaydigan kuch va vositalarining maqbulligini anglatadi. 
Turli o‘qituvchi va o‘quvchilar o‘z faoliyati davomida turlicha natijalarga erishadi, bu esa innovatsiyalarning opti-
mallik darajasini belgilaydi.

Innovatsion usullarning muhim belgisi – natijadorlik bo‘lib, u o‘qituvchi faoliyatida ijobiy yutuqlarga erishil-
gandagina namoyon bo‘ladi. Shuningdek, texnologiklik, kuzatuvchanlik va natijalarni qayd etish imkoniyati 
o‘qitishning yangi metodlarini baholashda muhim mezonlar hisoblanadi.

Foydalanilgan adabiyotlar ro‘yxati:
1.	 Ishmuhamedov R. Ta’lim va tarbiyada innovatsion pedagogik texnologiyalar. – Toshkent: Innovatsiya-Ziyo, 2025.
2.	 Hasanov A. Pedagogik texnologiyalar va ta’lim jarayonida innovatsion yondashuvlar. – Toshkent, 2020.
3.	 Xodjayev O. Innovatsion pedagogik texnologiyalar va ularni ta’lim jarayonida qo‘llash. – Toshkent, 2020.
4.	 Azizov A. Ta’limda innovatsion texnologiyalardan foydalanishning samaradorligi. – Toshkent, 2019.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

